SAŽETAK

          Cementi su hidraulična sinterovana veziva koja vezuju i otvrdnjavaju u prisustvu vode, a dobivaju se termičkom obradom odgovarajuće sirovinske smjese na temperaturi sinterovanja. Vodeće cementno vezivo je Portland cement jer predstavlja osnov za dobijanje većine drugih vrsta cementa.

          Osnovna sirovina za proizvodnju cementa je prirodna smjesa gline i krečnjaka sa visokim sadržajem CaCO3 u odnosu 25% : 75%, koja je poznata pod imenom laporac ili tupina. Kao sirovina mogu poslužiti i laporoviti krečnjaci, prirodne stijene koje sadrže CaCO3 i glinene minerale u približnom težinskom odnosu 3:1. 

          Ako se izvrši hemijska analiza cementnog klinkera, odnosno cementa, pokazat će se da su glavne hemijske komponente: CaO, SiO2 i Al2O3 uz Fe2O3. Ostale komponente javljaju se u mnogo manjim iznosima i predstavljaju sporedne ili minor komponente, kao što su: MgO, K2O, SO3, P2O5, FeO i dr. Od četiri glavne komponente, CaO je izrazito bazična, SiO2 je izrazito kisela, dok su Al2O3 i Fe2O3 u odnosu na CaO kiselog karaktera. Al2O3 je amfoternog karaktera. Osnovne komponente: CaO, Al2O3, SiO2 i Fe2O3 u procesu sinteze cementnog klinkera, međusobnim reakcijama pri tačno određenim uslovima stvaraju klinker minerale, koji u reakcijama s vodom pri upotrebi cementa stvaraju konačne produkte hidrauličnih svojstava. 

          Cementna industrija je jedna od 17 industrija koje najviše zagađuju okolinu. Ova industrija emituje mnoge polutanate: čvrste čestice, CO2, SOx, NOx, CO, hloride, fluoride, organske materije i teške metale.

          Onečišćenja zraka u gradu Lukavcu, industrijskom i rudarskom području Bosne i Hercegovine, (140 km sjeverno od glavnog grada Sarajeva i 14 km zapadno od Tuzle), doživljava se kao glavni problem zaštite okoliša u nekoliko posljednjih decenija. U ovom gradu svakodnevni se vrši monitoring aerozagađenja, ali bez analize sadržaja teških metala u taložnoj (sedimentnoj) prašini. U posljednje vrijeme su učestale pojave oboljenja respiratornih i drugih organa stanovništva grada, što može biti posljedica prisustva teških metala u česticama prašine. Taložni prah ima primaran uticaj na zagađivanje tla, naročito ako čvrste čestice prašine imaju na svojoj površini adsorbovane teške metale ili različite organske spojeve. 

          U ovom radu izvršena su ispitivanja emisije i distribucije sedimentne prašine na području grada Lukavca. Na osnovu silikatne analize utvrđen je hemijski sastav sirovina na ulazu i izlazu iz procesa proizvodnje cemente. Uzorci su takođe podvrgnuti istraživanjima na optičkom emisionom spektrometru pri čemu je utvrđeno prisustvo i koncentracija određenih metala u pojedinim uzorcima. Određena je koncentracija metala u uzorcima sedimentne prašine i prašine sa filtera iz FCL, na osnovu čega je utvrđena i distribucija teških metala na području grada. Ispitane su koncentracije slijedećih metala: V, As, Co, Cu, Zn, Cd, Cr, Mn, Ni, Pb, Se, Ba, Sr, K i Hg. Istraživanjima je utvrđeno da se većina vatrostalnih metala koji ulaze u peć sa sirovinama i gorivima u prosjeku manje od 20 %  od ulaza pojavljuje u gasu i prašini, a više od 80 % od ulaza se zadržava u čvrstim produktima. Kod isparljivih i poluisparljivih metala emisija u okolinu iznosi 100 %, što znači da se ovi metali ne zadržavaju u proizvodima. 

         Najzastupljeniji elementi u sedimentnoj prašini (K, Ba, Sr, Zn i Mn) su elementi koji su karakteristični za proizvodnju cementa i sode jer su ti elementi prisutni u uglju, pepelu i krečnjaku. Teški metali, uključujući cink, hrom, nikal, bakar, kadmij, živu i vanadij su također prisutni u letećem pepelu kao rezultat spaljivanja uglja i sirovina. Toksični arsen i selen se ne nalaze u tim uzorcima. K, Sr, Mn, Cr, Co i Cu pokazuju snažnu vezu sa sedimentnom prašinom. Većina ekotoksičnih metala (Hg, As, Pb, Cd i Cr) su hlapivi elementi (metali ili njihove komponentne s niskim vrelištem) i uglavnom su povezani s finim česticama, što ih samo neznatno zadržava u uređajima za prečišćavanje zraka. Koncentracije Pb, Cd i Zn su ograničene zbog dobro poznate činjenice da se ovi metali adsorbuju na površini čestica čime čine prašinu potencijalno opasnom. Iako ovi metali ne pokazuju korelaciju sa sedimentnom prašinom, njihove koncentracije u prašini su značajne. Metali Sr, Mn, Cu i Co pokazuju linearnu zavisnost o sedimentnoj prašini, što ukazuje na doprinos iz istih izvora i sedimentne prašine i metala u tragovima, ali koncentracije Ni variraju zavisno o izvorima emisije. Mangan pokazuje jake korelacije sa Cu, Co i Cr. Živa i arsen se ne nalaze u sedimentnoj prašini iako ugalj i pepeo sadrže Hg. Zbog svog niskog vrelišta i visoke temperature u industrijskim procesima, Hg napušta postrojenje sa otpadnim plinovima u vidu metalnih para koje se kondenziraju na površini najmanjih čestica ili ostaje u parnoj fazi.

Teški metali u složenom geobiociklusu dospijevaju do čovjeka, naročito u okolišu sa povećanim sadržajem metala. Ljudi su izloženi teškim metalima pri slučajnom unošenju u organizam većih doza pojedinih metala, što može dovesti, do akutnog trovanja ili usvajanjem manjih količina kroz duži vremenski period, koje mogu dovesti do njihovog nakupljanja u tkivima i organima i uzrokovanja hroničnog trovanja. Izlaganje ljudi povećanom sadržaju teških metala u okolišu ukazuje na etiologlju većeg broja bolesti uključujući kardiovaskularne bolesti, reproduktivne poremećaje, dermatitise, alergije i neke kancere. Resorbovani teški metali dospijevaju u krv putem koje se raznose u tkiva i organe. Različito se distribuiraju u organizmu, što ovisi o vrsti metala, mjestu ulaska u organizam, starosti organizma i drugih ekoloških faktora. Neki se nakupljaju u jetri, bubrezima, mozgu i retikuloendotelnom sistemu, neki u kostima (koštanoj srži), a neki u masnom tkivu mekih organa.

          U novije vrijeme pridaje se velika pažnja teškim metalima u okolišu zbog njihove izražene toksičnosti. Mnoge zemlje su donijele propise i uputstva za kontrolisanje svih inputa teških metala u okoliš što je već dalo određene rezultate.
